		
Innspel frå FAU på forslag om sommarstenging			              04.02.2026
FAU ved Dalen barnehage har mottatt skrivet frå Utdanningsforbundet og Fagforbundet om ønskje om sommarstenging i veke 29 og 30. Vi har bede om foreldra sine synspunkt, og det har kome nokre tilbakemeldingar – men fleirtalet av føresette har ikkje svara. Dette gjer at FAU ikkje kan konkludere på vegner av heile foreldregruppa.
Vi presenterer difor både innspela frå foreldre og kva FAU meiner må vere på plass for at ei slik endring kan vurderast vidare.
Fleire foreldre har gitt tilbakemelding om at to veker med stenging opplevast som uproblematisk for deira familie.
Andre kjem med tilbakemeldingar om utfordringar knytt til dette. Nokre har sesongarbeid der arbeidstoppen er i sommarvekene, og der det ikkje er mogleg å ta ferie i dei nemnde vekene. Foreldre som jobbar turnus har ofte fastsett ferie som ikkje kan justerast etter barnehagen si ferieavvikling. Foreldre utan familie i nærleiken kan òg oppleve store vanskar med å finne alternativ til barnehage desse to vekene.
Foreldregruppa er samansett, og nokre familiar har stor fleksibilitet, medan andre vil få store utfordringar med å finne alternative løysingar. FAU ser at dei tilsette skildrar reelle og store utfordringar knytt til ferieavvikling, og at historikken viser lågare oppmøte i veke 29 og 30.
FAU støttar fagforeiningane knytt til bemanningsutfordringane i veke 26 og det manglande pedagogiske tilbodet som vert gitt. FAU er oppteke av at alle barn skal få gode pedagogiske tilbod, og at tryggleiken til barna vert ivareteken gjennom heile året. Kan barnehagen løyse ferieavviklinga på ein annan måte? Er puljevis ferie den beste måten å dekkje ferien på?
FAU har merka seg utfordringane knytt til at Dalen barnehage tek imot barn frå andre barnehagar og SFO i sommarvekene. Dette skaper både organisatoriske og pedagogiske utfordringar, og inneber omsyn til teieplikt, vern av barn sitt privatliv, aldersspenn og tryggleik i barnegruppa.
FAU meiner det er vanskeleg å ta eit endeleg standpunkt i denne saka no, då mange i foreldregruppa ikkje har svart. Vi er òg usikre på om alle har fått med seg skrivet og oppmodinga om tilbakemelding i denne aktuelle saka.
FAU oppmodar barnehagen om å halde foreldremøte med denne saka på agendaen, der foreldre og tilsette kan ha dialog om forslaget. Representantane i FAU ønskjer også meir informasjon om korleis tilbodet undervegs i ferieavviklinga faktisk er. Dette gjeld både det pedagogiske tilbodet, og korleis dagane er når barn frå SFO blir ein del av barnegruppa – med tanke på teieplikt, aldersspenn og organisering.
Det er viktig med god føreseielegheit lang tid i forkant dersom det skal innførast endringar. Vi meiner difor at ei eventuell endring ikkje kan gjerast allereie ved årets sommarferieavvikling.
FAU oppmodar kommunen til vidare dialog med både tilsette og foreldre før det blir teke ei endeleg avgjerd om sommarstengning.

